
Miguel Sanz Ezinduak Artatzeko "Las Hayas" Zentroko lehenengo harria jartzeko ekitaldiko buru izan da, Sarrigurenen
Proiektua Nafarroa 2012 Planaren baitan dago, ia 13 milioi euroko aurrekontua du eta 2011rako amaituko dute

Asteazkena, 2009ko urtarrilaren 14a. Miguel Sanz Sesma Nafarroako Gobernuko presidentea Ezinduak Artatzeko "Las Hayas" Zentroko lehenengo harria jartzeko ekitaldiko buru izan da gaur goizean. Zentroa Sarrigurenen eraikiko dute, hain zuzen, eta presidenteaz gain, María Isabel García Malo Familia, Gazteria, Kirol eta Gizarte Gaietako Departamentuko kontseilaria, Elena Torres Miranda Nafarroako Parlamentuko presidentea, eta José Anastasio Andía García de Olalla Eguesibarko alkatea ere bildu dira ekitaldira. 

Miguel Sanzek bere mintzaldian azpimarratu duenez, garrantzi handiko proiektua da eta ezintasun intelektual larria eta sakona duten pertsonen artapena hobetzea ahaleginduko du. Zentzu horretan, "Las Hayas" zentroak gaur egun Burlatan dagoen “Andre Maria” zentroa ordezkatuko duela adierazi du presidenteak; izan ere, Burlatako zentroak garrantzizko egitekoa izan du, baina dagoeneko ez da gai gaur egungo eta etorkizuneko beharrizanei aurre egiteko. 

Presidenteak, gainera, honako hau adierazi du proiektuaren gainean: Nafarroa 2012 Inbertsio Plana osatzen duten 90 proiektu azpimarragarrietan lehenengoa dela (bere garaian argitaratu zuten zerrendaren arabera). Bere mintzaldia amaitzeko, Sanzek eskerrak eman dizkio Eguesibarko Udalari, "Las Hayas" zentroa eraikitzeko lursaila doan uzteagatik. 

Presidentea mintzatu ondoren, agintari eskudunek akta sinatu dute, eta segidan, akta eta beste objektu batzuk zentroko lehenengo harriko kutxetan sartu dituzte. Aktaz gain, honako hauek sartu dituzte kutxetan, hain zuzen: Diario de Navarra eta Diario de Noticias egunkarietako gaurko aleak; gaurko Nafarroako Aldizkari Ofiziala -euskaraz eta gaztelaniaz-; txanpon batzuk; Nafarroa 2012 Inbertsio Plana osatzen duten proiektuen argitalpenaren ale bat (esan dugun moduan, “Las Hayas” zentroa proiektu horietako bat da); eta ezinduei begira Gizarte Zerbitzuetako Zorroan bildu dituzten zerbitzuen zerrenda. 

Ezinduak Artatzeko "Las Hayas" Zentroaren proiektua Nafarroako Gobernuak sustatu du, Gazteria, Kirol eta Gizarte Gaietako Departamentuaren bidez eta Eguesibarko Udalaren laguntzarekin, eta Nafarroa 2012 Planaren baitan dago (Foru Komunitateko zuzkidura eta azpiegitura publikoetarako inbertsioak egiteko planaren baitan).

Zentroa 8.415 metro koadroko lursail batean eraikiko dute (Eguesibarko Udalak doan utzi duen lursailean), eta ezintasun intelektual larria eta sakona duten 60 lagunentzako lekua izanen du. Zehazki, hamar plaza artatu handientzako izanen dira, eta beste hamar, berriz, portaera eta jokabide arazo larriak dituzten egoiliarrentzat. Gainera, 20 plaza izanen ditu eguneko zentro gisa. 

Zentroak erdi-sotoa, behe solairua eta lehenengo solairua izanen ditu. Hala, erdi-sotoan honako eremu hauek egonen dira: langileen eremua (aldagelak eta atseden aretoak), sukaldea, garbitegia eta mantentze eta instalazio eremua. Behe solairuan, berriz, honako eremu hauek egonen dira: eraikineko sarrera eta balio anitzeko eremua (harrera lekua eta bisitetarako aretoak). Era berean, administrazio eremua ere behe solairuan egonen da, eta liburutegia izango du; baita medikuntza eta erizaintza eremua, eguneko zentroa, eta egoiliarrentzako eremua ere. Egoiliarrentzako eremuak 10 logelako 3 modulu izanen ditu, jantoki eta guzti. 

Lehenengo solairuari dagokionez, jardueretarako eremua egonen da bertan, eta honako ekipamendu hauek izanen ditu: gimnasioa; hidroterapia, lanaren bidezko terapia eta musika bidezko terapia egiteko aretoak; zentzuen estimulazio eta psikomotrizitate aretoa; eta erabilera anitzeko aretoa (biltegiarekin). 
Azkenik, zentroak 62 lekuko aparkalekua eta patio estalia izanen ditu. 

Proiektua “OM Arq. S.L. Arquitectos” enpresak egin zuen, eta lanak “Iruña Construcciones Fonorte” aldi baterako enpresa elkarteari esleitu dizkiote, 13 milioi euroko aurrekontuarekin. 

